
ЖЕРЛЕУ РӘСІМДЕРІН ЗЕРТТЕУДІҢ ӘДІСТЕРІ, ТӘСІЛДЕРІ ЖӘНЕ БАҒЫТТАРЫ 

 

Жақын адамның өлімінен кейін марқұмның туыстары жерлеуге дайындалу барысында 

бірнеше дәстүрлерді орындау қажеттілігін сезінеді. Жерлеу рәсімдері бұл адамды қабірге 

көму және басқа да дәстүрлермен жалғасатын процесс. Соңғы жылдары жерлеу дәстүрлері 

мәселесі ғылыми әдебиеттерде де талданып жатыр. Дегенмен осы саланың көптеген 

ғалымдары берілген тақырыптың аз зерттелгенін айтады. Әдетте, жерлеу рәсімдері мәдениет 

пен діни топтар арасында ажыратылады. Мақалада жерлеу рәсімдерін зерттеудің ғылымда 

қалыптасқан әдістері мен тәсілдері анықталады. Зерттеу жұмысында жерлеу рәсімдерін 

зерттеуді теориялық түсінудің өзектілігі мен маңыздылығы негізделеді. Мақаланың мақсаты 

болып қоғам өміріндегі жерлеу дәстүрлерінің рөлі мен орнын анықтау саналады. Зерттеудің 

әдістемелік негізін отандық, ресейлік және шетелдік зерттеушілердің ғылыми еңбектері, 

жерлеу рәсімдерін зерттеу бойынша негізгі қағидалары құрайды. 

Кілт сөздер: жерлеу рәсімдері, марқұм, мәдениет, тарих, этнография, халық, ұлт. 

Methods, Techniques and Directions of Funeral Rites Research  

 

After the death of loved one, relatives of the deceased must perform a number of rites in 

preparation for the funeral. Funeral rites are processes that is accompanied by the burial of the 

person and other traditions. In recent years, the problem of funeral rites has been analyzed in the 

scientific literature. Nevertheless, many scientists in this field say that this topic is insufficiently 

studied. Funeral rites usually differ between cultures and religious groups. The article defines the 

existing scientific methods and approaches for studying funeral rites. The research paper 

substantiates the relevance and importance of the theoretical understanding of the study of funeral 

rites. The methodological basis of the research consists of scientific works of domestic, Russian and 

foreign researchers, their main provisions on the study of funeral rites. 

Keywords: funeral rites, deceased, culture, history, ethnography, people, nation. 

Методы, способы и направления исследования погребальных обрядов 
 

После смерти близкого человека, родственникам покойного необходимо совершить ряд 

обрядов при подготовке к похоронам. Погребальные обряды – это процесс, 

сопровождающийся захоронением человека и другими традициями. В последние годы 

проблема погребальных обрядов стало анализироваться в научной литературе. Тем не менее 

многие ученые в этой области говорят о недостаточной изученности данной темы. Обычно 

погребальные обряды различаются между культурами и религиозными группами. В статье 

определяются сложившиеся в науке методы и подходы исследования погребальных обрядов. 

В исследовательской работе обосновывается актуальность и важность теоретического 

понимания исследования погребальных обрядов. Методологическую основу исследования 

составляют научные труды отечественных, российских и зарубежных исследователей, их 

основные положения по изучению погребальных обрядов. 

Ключевые слова: погребальные обряды, покойный, культура, история, этнография, 

народ, нация. 
 

 

Кіріспе 

Жерлеу бұл марқұмды соңғы сапарға шығарып салу, жерге көму арқылы жүзеге 

асырылатын әдіс. Жерлеу бұл марқұмның бұл дүниедегі туыстарының көмегімен 

орындалатын соңғы қадамы. Адамзаттың пайда болуымен тура келген жерлеу рәсімдері 

марқұмдарға көрсетілген құрмет ретінде қарастыруымызға болады. Ғылымда жерлеу 

рәсімдеріне байланысты көптеген көзқарастар қалыптасқан. Мәселен, кейбір мәдениеттерде 

жерлеу адам денесінің бұзылғанынан туындайтын иісті алдын алу немесе өз жақындары 

арасында дене ыдырауының куәгері болмау үшін орындалатындығы айтылады. Сонымен 

бірге, көптеген мәдениеттерде жерлеу рәсімдері марқұмның о дүниеге енуі мен өмірдің 

келесі циклына өтудің жолы ретінде қарастырылады. 

Кез келген халықтың жерлеу рәсімдері халықтың этногенезін талдаудың маңызды 

қайнар көзі болып табылады. Өз кезегінде жерлеу рәсімдерін зерттеудің әдістері, тәсілдері 

және бағыттарын түсіну әр халықтың осы мәселеге қатысты мәдениетін айқындауға септігін 

тигізеді. Демек, аталмыш мәселеге байланысты рәсімдерде ұқсастықтардың бар екендігі 

байқалса да, көзқарастарды жан-жақты қарастыруға тиіспіз. 

Жерлеу рәсімдерін зерттеудің әдістері мен тәсілдерін археологиялық, философиялық, 

мәдениеттанулық, этнографиялық, дінтанулық көзқарастарда айқындау әлі де қалыптасу 

жолында деп ойлаймыз. Бұл пікірге осы зерттеу жұмысының нәтижелерін алу барысында 

түсініп отырмыз. Әсіресе, жоғарыда аталған ғылым салаларындағы теориялық тәсілдер мен 

әдістерді пайдалану өз өзектілігін жоғалтпайтындығы анық. Сондықтан осы зерттеу 

жұмысында отандық, ресейлік және шетелдік ғалымдар еңбектерінің материалдарын талдау 

арқылы мәселенің шешімін тауып отырмыз. 

Жерлеу рәсімдері ғылымда жан-жақты қарастырылуына байланысты зерттеудің 

өзектілігі күмән тудырмайды. Біріншіден, шетелдік ғалымдар арасында жерлеу дәстүрлерін 

зерттеуге арналған ғылыми жұмыстар өте көп. Екіншіден, жерлеу дәстүрлері марқұмның 

денесі мен жерлеу орнында туыстары жүзеге асыратын көптеген рәсімдердің күрделі кешені 

болып табылады. Үшіншіден, жерлеу рәсімдерін зерттеудің әдістері мен тәсілдерін айқындау 

арқылы қалыптасқан дәстүрлерді танып, жергілікті мәдениет белгілерін көреміз. 

Төртіншіден, мәселеден туындаған әдістер мен тәсілдер арқылы алынған нәтижелерді 

жүйелендіруге болады. Осы себептерге байланысты тақырыптың қазіргі кезеңдегі өзектілігін 

шетелдік және ресейлік ғалымдар тұжырымдамаларындағы жерлеу рәсімдерін зерттеудің 

әдістері мен тәсілдері, отандық ғалымдар зерттеулеріндегі жерлеу рәсімдері мәселесіне 

байланысты көзқарастарды салыстыру арқылы мүмкін болды.  

 

Зерттеу әдістері 

Зерттеу жұмысының әдістемелік және теориялық негізін тақырып бойынша жазылған 

ғалымдардың еңбектері құрайды. Ұғымды ашу үшін Scopus пен РИНЦ базалары бойынша 

алынған ғылыми әдебиеттерді шолу әдіс ретінде қолданылып, аталмыш еңбектерде 

қолданылған материалдар назарға алынды. Ізденіс жерлеу рәсімдерін зерттеу бойынша 

алынған ғылыми нәтижелерге сүйену арқылы жүргізілді. Салыстырмалы тұрғыдан 

талдайтын әр түрлі тұжырымдамалар және жүйелік-құрылымдық, тарихи-философиялық, 

институционалды талдау әдістері нәтижелерге жетуге себеп болды. 
 

Шетелдік ғалымдар тұжырымдамаларындағы жерлеу рәсімдерін зерттеудің 

әдістері мен тәсілдері  

Жерлеу рәсімдерін зерттеуге байланысты шетелдік ғалымдар арасындағы алғашқы 

іргелі еңбектер ХІХ ғасырдың екінші жартысында этнограф ғалымдар Э.Б. Тайлор (1871) 

мен Дж. Фрэзер (1890) жариялаған. Этнология мен антропологияның негізін қалаушылардың 

бірі Э.Б. Тайлор [1] өзінің алғашқы қауымдық мәдениетті зерттеген екі томдық еңбегінде 

мифология, философия, дін, өнер мен рәсімдердің дамуын сараптайды. 

Антропология тарихындағы елеулі еңбек болып табылатын Дж.Дж. Фрэзердің «Алтын 

бұтақ» [2] атты еңбегі мифология мен дінтанудағы кеңістікті салыстырмалы зерттеу болып 

табылады. Бірінші рет бұл еңбек 1890 жылы екі том, 1900 жылы үш том болып жарияланған. 

Үшінші рет аталмыш еңбек 1906–1915 жылдар аралығында жарияланып, 12 томды құраған. 

Кейін ғалым бұл еңбектің қысқартылған нұсқасын дайындаған. Жалпы қос ғалым да жерлеу 

рәсімдерінің ерекшеліктері мен жан-жақтылығын алғашқы қауымдық мифология мен діни 

сенімдер негізінде түсіндірген. 

Отбасының жерлеуге қатынастарын зерттеген еңбекте К. Вудторп [3] рәсімдердің 

мазмұнына терең мән береді. Бұл тұста автор Финч пен Мейсонның рефлексивті 

реляционизмі тұжырымдамасын пайдаланып, жерлеу рәсімі отбасылық қатынастарды 

растайды немесе жоққа шығарады деп есептейді. Жерлеу рәсімдерін зерттеуде отбасы 

әдістемелік тұрғыдан жоғары мағынаны иеленетіндіктен, бұқаралық мәдениет 

құндылықтары ескерілуі қажет деген қорытындыға келеді. 

Б.э.д. ІІ ғ. соңы мен VІІ ғасырдағы Литвада адаммен қатар жылқыны жерлеуді 

пәнаралық байланыстар арқылы зерттеген еңбегінде А. Блюйене, М. Станчикайте, 

Г. Пиличяускиене, Ю. Мажейка және Д. Буткус [4] мәселенің жаңа деректерін 

археологиялық, зооархеологиялық және хронологиялық тәсілдер арқылы талдайды. 

Авторлар адам мен жылқыға қатысты жерлеу рәсімдері мен олардың қатынастарын қайта 

құрастыруға тырысады. Бұл үшін олар аймақтағы адаммен бірге жылқыны жерлеудің нақты 

хронологиясын тауып, жерлеу тәжірибесі мен әдістеріндегі зооархеологиялық мәліметтерді 

жүйелейді. 

Польшалық және румыниялық ғалымдардың бірлескен еңбегінде Карпатыдағы Қола 

ғасырындағы жерлеу рәсімдері қарастырылады [5]. Мақалада авторлар ХІХ ғасырдағы 

Комаров мәдениеті қорымдарын қазу барысындағы Солтүстік Молдавиядағы археологиялық 

зерттеулер нәтижелерін ұсынады. Зерттеу нәтижелері Украинаның жоғары Днестр 

аумағындағы Комаров участогындағы нәтижелерін салыстырумен байланысты. Жалпы 

Комаров мәдениетін жіктеудің мәселелері қарастырылып, материалды мәдениет пен жерлеу 

тәжірибесіндегі өзгерістер талқыға ұсыналады. Молдавияның солтүстік бөлігіндегі 

зерттеулердің тарихы негізге алынып, осы аймақта орналасқан бейіттердің деңгейі, жерлеу 

ерекшеліктеріне сипаттамалар зерттеу жұмысының нәтижелерін көрсетіп отыр. 

Жалпы Батыс Еуропа мен АҚШ-та жерлеу индустриясы қарқынды дамығандығын 

баршамыз білеміз. Жерлеу индустриясындағы өзгерістер мен инновацияларды талдаған 

еңбекте В. Берд пен У.С. Бургер [6] индустрияның америкалық қоғамда пайда болуын төрт 

себеппен байланыстырады: өндірістік революциялар; азаматтық соғыстар; қоғам 

ауқаттылығының өсуі нәтижесінде пайда болған мінез-құлықтар; өлімге мәдени 

көзқарастардың өзгеруі. Авторлардың пікірінше, индустрияның АҚШ-та жоғары деңгейде 

дамуы жерлеу рәсімдері мен денеден құтылу әдістерін де өзгерткен. 1987 мен 2014 

жылдардағы жаңалықтар түріндегі мақалаларды метаталдау барысында екі жалпы 

ынталандырушы тақырып бойынша өзгерістер орын алған: бизнес ынталандыру және 

тұтынушылық ынталандыру. Әрине, АҚШ тұрғындары арасындағы жерлеу рәсімдеріне 

байланысты мәдени құндылықтарды түсіну қиынға соғатыны анық. Бірақ, жоғарыда 

көрсетіліп отырған нәтижеге қарағанда мұндай қызмет түріне тек бизнес тарапынан ғана 

емес, тұтынушылар тарапынан да сұраныстар бар сияқты. 

А. Аманик [7] те ХХ ғасырда Нью-Йоркте жеке жерлеу бюроларының көбейіп 

кеткендігін баяндайды. Автордың пайымдауынша, өлімнің америкалық стандартын 

қабылдаған халық ұлттың негізгі жерлеу рәсімдерін ұмытады. Дегенмен, осы жерлеу 

бюролары ұлттың немесе халықтың жерлеу рәсімдеріне сәйкес процестерді жасайтындығына 

назар аударады. 

Мультимәдени жерлеу бюросының пайда болуы туралы Ивон ван дер Пайлдың [8] 

еңбегі де қызығушылық тудырады. Автор 2014 жылы голландтық Yarden жерлеу мекемесі 

бірнеше мәдениеттерді біріктірген жерлеу бюросын құруға жобасын бастағандығын айтады. 

Жоба Амстердам мен одан тыс аймақ тұрғындарына сала бойынша тәуліктік қызмет 

көрсетуді мақсат еткен. Ғалым Yardenнің мәдени жан-жақтылықты жаулап алу 

мақсатындағы этнографиялық көзқарастарға мән береді. Ол мультимәдени көзқарас күш пен 

білім динамикасын құрып, мәселе бойынша жаңа дискурс құрылғандығын және жерлеу 

рәсімдері маңыздылығының жаңа дейгейін қалыптастыратындығын дәйектейді. 

Мультимәдени жерлеу бюросының пайда болуын ынтымақтастыққа негізделген мәдени 

ізденіс ретінде қорытындылайды. 

Жалпы жерлеу индустриясы біздің елімізде де дамып келе жатыр. Жоғарыда айтқан 

секілді, бізде бұл құбылысты адами құндылықтардың өзгерістерімен байланыстырамыз. Осы 

жылы Алматы қаласындағы жерлеу индустриясына байланысты ақпарат шықты [9]. 

Ақпаратқа сенетін болсақ, алматылық жерлеу индустриясының жылдық айналымы шамамен 

2,5 миллиард теңгені құрайды. Нақты айналымды, оның ішінде көлеңкелі сектордағы 

табысты ешкім айта алмайтындығы баяндалады. 
 

Жерлеу рәсімдерін зерттеудің әдістері мен тәсілдері бойынша ресейлік 

ғалымдардың көзқарастары 

Жерлеу рәсімдеріне статистикалық сипаттама беру және салыстырмалы талдау жүргізу 

барысында В.Ф. Генинг пен В.А. Борзунов [10] археология мен этнографиядағы «жерлеу 

рәсімдері» ұғымдарына байланысты айырмашылықтарды дәйектейді. Мәселен, этнографияда 

түсінік марқұмды жерлеу процесі мен түрлі рәсімдер әрекеті ретінде түсіндірілсе, 

археологияда орындалған жерлеу рәсімдерінің аяқталған нәтижелерін айқындайды. Мұның 

барлығы жерлеу дәстүрлерінің консерватизмі мен дәстүршілдігі ерекшеліктерін анықтаудағы 

этникалық саланы зерттеудің құнды дерегі болып табылады. Авторлардың кез келген 

археологиялық құбылысты математикалық талдауға байланысты ойлары қызығушылық 

тудыратыны анық. Ғалымдардың пікірі бойынша, математикалық талдау құбылысты 

нақтылауға, олардың сандық сипаттамаларын беруге көмектеседі. 

Мәселе бойынша ресейлік ғалымдар да өз саласы бойынша беделді ғылыми 

журналдарға нәтижелерін жариялауда. Мәселен, Красноярск өңірінің Енисей ауданындағы 

өмір-салт жораларының рәсімдері мен әндерді талдаған еңбектерінде И.Н. Шкредова, 

М.М. Чихачёва және Л.Д. Экард [11] аймақтың Сібірдегі ең ерте қоныстанған бөлігі болып 

табылатындығын айтады. Адамның дүниеге келуі, некеге тұруы және өлімі секілді оқиғалар 

аймақтың дәстүрлі мәдениетінде ерекше орын алып, рәсімдердің өтпелі түрлері де 

қалыптасты. Ғалымдар бұл зерттеуінде рәсімдердің алғашқы мәдениеттегі орны және ХХ 

мен ХХІ ғасырдағы фольклорлық дәстүрдің жойылуы ахуалында салыстыра талдайды. 

Авторлардың пайымдауынша, аймақтағы ұлттық музыка өтпелі кезең рәсімдерінің 

бөліктеріне келеді. Осылайша экзорцизмның сипаты мен баланы тербетудегі әндердің 

кеңінен таралуы баланың «басқа дүниеге» жақындығы мен оның ықпалына жақындығын 

көрсетеді. Авторлар үйлену рәсімдерінің аймақтың дәстүрлі мәдениетіне сай «үйлену-

жерлеу» түріне жатқызуға болатындығын дәйектейді. 

Жерлеу индустриясының ұлттық модельдерді құрудағы инфрақұрылымның рөлін 

анықтауға арналған еңбегінде С.В. Мохов [12] Батыс елдері мен Ресейдегі жерлеу 

индустриясының пайда болуы мен дамуының салыстырмалы талдауын мемлекеттік реттеу 

әрекеті негізінде талдайды. Жерлеу қызметтерінің ұлттық нарығын қалыптастырудағы 

түсініктер Тони Уолтер типологиясы бойынша түсіндіріледі. Т. Уолтердің пайымдауынша, 

жеке инфрақұрылымына сәйкес жерлеу нарығының үш мінсіз моделі бар: жеке, шіркеулік 

және мемлекеттік, сонымен бірге аралас модель. Әрбір типке байланысты түрлі 

институтталған модельдер қалыптасып қана қоймай, ерекше жерлеу қызметтерінің 

сипаттамалық белгілері дамиды. Ғалым ресейлік нарықтағы жерлеу қызметтерін берілген 

саладағы мемлекеттік реттеудің әлемдік тәжірибесі контестіндегі жаңа, салыстырмалы 

көріністе талдайды. Т. Уолтер типологиясын Батысқа ұқсас нормативтік белгілерін ресейлік 

кейсте қолданудағы маңызды шектеулердің бар екендігі анықталды. Жүргізілген 

зерттеулерге сәйкес, жерлеу индустриясының дамуы нормативтік реттеу мен тәртіптерін 

белгілеу шеңберінде жүргізілуі керектігін байқаймыз. 

Жерлеу рәсімдерін зерттеулерге арналған еңбектерге Ресей Ғылым академиясының 

Археология институты жанынан шығатын «Краткие сообщения Института археологии» 

журналы ерекше мән береді. 1939 жылдан бастап сериялық баспа ретінде жарияланып келе 

жатқан басылым ғылыми журнал дәрежесіне жеткен. Бүгінде журнал Scopus, Web of Science 

платформасындағы Russian Science Citation Index, EBSCOhost платформасы мәліметтері 

базасы, ERIH PLUS пен РИНЦ базаларында индекстеледі. Журнал өзінің 2010 жылғы 224 

шығарылымының бір айдарын жерлеу рәсімдерін зерттеудің жалпы мәселелеріне арнаған. 

Бұл айдар шеңберіндегі ғылыми зерттеулерде жерлеу рәсімдерінің шетелдік археологияда 

қарастырылуы [13], Сібір материалдары негізіндегі дәстүрлі жерлеу рәсімдерінің дүниета-

нымдық аспектілері [14], этнографиялық және археологиялық мәліметтер негізіндегі жерлеу 

рәсімдері элементтерінің символикасы [15], Окинаваның екісатылы жерлеу дәстүрі археоло-

гиялық және мәдени-тарихи шынайылық ретінде [16] секілді мәселелер қарастырылған. 

Журналдың осы нөміріндегі археологиядағы жерлеу ескерткіштерін зерттеудің 

тәсілдері мен әдістерін зерттеген Е.В. Лагуткина [17] заманауи зерттеулер әдістемесінде 

талдануы қажет сұрыптаудың сипаттамасы мен көлемін анықтау қажет деп есептейді. Бұл 

жағдайда маңызды рөлді археологиялық мәдениет, дәуір мен аймақ тұрғындарының жерлеу 

рәсімдерін зерттеудің тарихнамалық дәстүрі атқарады. Екінші маңызды фактор ретінде 

жерлеу және оның дәстүрлерін анықтауға бағытталған археологиялық ғылымдардағы 

танымал және кеңінен қолданылатын әдістемелік тәсілдердің жалпы деңгейі мен тізімі 

саналады. Сондықтан автордың пайымдауынша, жерлеу ескерткіштерін зерттеудің 

әдістемелік мәселелері қатарына құбылыстық кеңістікті анықтау мен ұйымдастыруда жатыр. 

Ежелгі қорымдарды зерттеуде жерлеу ескерткіштері туралы ақпараттарды деңгей мен 

жүйешіктерге бөлген абзал екендігін дәйектейді. Демек, бұл ақпараттық және жүйелік 

тәсілді қолдануға болады деген сөз. Жүйелік және ақпараттық тәсілдерді қолдану барысында 

бір жағынан қолданбалы маңыздылықты иеленгендігі маңызды. Ал антропологиялық талдау 

мен палеодемографиялық қалпына келтіру жерлеу ескерткіштерін әлеуметтанулық 

түсіндірудің тиімділігін қамтамасыз етеді. 



ЯСАУИ УНИВЕРСИТЕТІНІҢ ХАБАРШЫСЫ, №3, 2020 
 

44 

 

 
 

С.В. Краснов [18] жерлеу рәсімдерін зерттеудің бірнеше әдістерінің әзірленгенін және 

қолданыста екендігін атап өтеді. Ғалымның дәйектеуінше, мынадай әдістер қолданылады: 

типологиялық, формальды-статистикалық, математикалық, компьютерлік талдау мен 

реконструкция. Типологиялық әдіс археологиялық ескерткіштер мен жерлеу кешендерін 

зерттеудегі жеке нысандарды жіктеуде пайдаланылады. Бұл әдісті қолдану өте жеңіл, арнайы 

құралдар мен қосымша білімдерді қажет етпейді. Формальды-статистикалық әдістің 

маңыздылығы жерлеу ескерткіштерінің сандық көрсеткіштерде мәліметін беруде көрініс 

табады. Сонымен бірге, зерттеліп отырған құбылыстардың байланысын және осы нәтижелер 

негізіндегі нысандар мен белгілер жүйесін анықтайды. Формальды-статистикалық әдіс 

ақпараттық-ізденістік жүйелер мен жерлеу ескерткіштерінің мәліметтер базасын әзірлеуге 

ықпал жасайды. Бұл әдістер кез келген жерлеу кешенінде қолдануға болады және алынған 

нәтижелер қазбалар мәліметін сәйкестендіріп, біркелкі пішінге келтіріледі. ХХ ғасырдың 

ортасында математикалық әдістерді қолдану талдау мен статистика үшін қолданылса, 

бүгінде заманауи кезеңдегі ғылымның дамуына байланысты мәліметтерді компьютерлік 

өңдеу мен тарихи-археологиялық қайта құрулар үшін пайдаланылады. 
 

Жерлеу рәсімдері мәселесі отандық ғалымдар зерттеулерінде  

Жерлеу рәсімдерін зерттеудің әдістері, тәсілдері және бағыттарына байланысты 

еңбектерді отандық ғалымдар да жүргізіп келеді. Бұл еңбектер отандық ғылыми 

журналдармен қатар, шетелдік журналдарда жарияланып жатқандығы қуантады. 

Тарбағатай аймағындағы қазақтардың ХІХ ғасырдың аяғы мен ХХ ғасырдың 

басындағы жерлеу рәсімдерін талдаған еңбекте Г.К. Омаров, М.Қ. Егізбаева және 

Г.Б. Қозғанбаева [19] өңірдің этнографиялық сипаттамаларына талдау жүргізіп, қазақ 

мәдениетінің шынайы көлемі мен көршілес елдер арасындағы тарихи-мәдени байланыстарды 

айқындайды. Жерлеу рәсімдері жүйелеріне байланысты деректер негізінде дәстүрдің үш 

негізгі кезеңіне назар аударылады: жерлеуге әзірлену рәсімі; марқұмды о дүниеге аттандыру 

жолындағы рәсімдер; есте сақтау (жады) рәсімдері. 

Қорғандарды музейлендірудің тарихын зерттеген жұмыста Н.З. Қозбағарова, 

Ю.В. Оничшенко, Б.К. Шильдерханов, А.Р. Атагулова және Д.А. Амандыкова [20] мәселені 

шетелдік тәжірибемен негіздейді. Ғалымдар Есік қорғаны туралы жалпы ақпараттарды ұсына 

отырып, музей кешені кеңістігінің теориялық тұжырымдамаларын ұсынады. Бесшатыр 

қорғанын музейлендіруге арналған бірнеше еңбектерді жүйелендіреді. Жерлеу рәсімдерін 

ұйымдастыруға арналған Ақбауыр үңгірінің тарихы және ерекшеліктерін талдау арқылы оны 

музейлендірудің заманауи тұжырымдамасы ұсынылады. Әрине бұл идеялар жерлеу 

рәсімдерін зерттеудің әдістері, тәсілдері және бағыттарын айқындауға өз септігін тигізеді. 

Қазақ жазушысы Ә. Кекілбаевтың «Күй» повесінде алғаш сөз болатын мәңгүрт бейнесі 

мен қырғыз жазушысы Ш. Айтматовтың «Ғасырдан да ұзақ түн» романындағы мәңгүрт 

бейнесі салыстырылған еңбекте Ж. Камалқызының мына пікірі назарымызды қажет етеді 

[21, 32-б.]: «Жерлеу рәсімін өткізу барысында қоғамдағы адамдар теңдей екіге жарылғандай 

әсер етеді. Бірі – мәңгүрттер, бірі – өз қасиеттерін сақтап қалған қайсар жандар». 

Шербай І қорымында жүргізілген зерттеулер нәтижелерінде С. Мургабаев, 

М. Бахтыбаев, Б. Нурханов және Л. Малдыбекова [22] жерлеу рәсімдерінің ерекшеліктеріне 

де көңіл бөлген. Ғалымдар қазба жұмыстары барысында алынған заттай материалдар, жерлеу 

рәсімдерінің ерекшеліктері бұрын зерттелген қорымдарға ұқсас екендігін айта келе, ерте 

темір ғасыры мен ерте ортағасырларға келетіндігін айтады. 

Мәселен, 18 қорым зерттеу нысанының нашар сақталуына байланысты жерлеу 

рәсімдерін қайта құру жалпылама түрде қалыптасып, рәсімдердің мынадай элементтерін 

байқаған: қаңқа сүйектің бағытталуы – басы солтүстікке немесе солтүстік-солтүстік-

шығысқа бұрылған, марқұм басының оң жағында ыдыстың болуы, жерленген адамның оң 

қолы тік бұрыш астында орналасып, бұл қол буындарының кеудеге немесе ішке 

жайғастырылғанын көрсетеді. Заттай материал ірі шеңбер тектес ыдыспен ұсынылған. 

Жерлеу рәсіміне жақын, керамикалық ұқсастықтар сақ жерлеуіне сәйкес келетін б.э.д. VII-V 

ғасырларға жақын. 

17 және 19 қорымдар жерлеу дәстүрлерінің негізгі белгілеріне қарай өте жақын және 

бұл кешендерді бірге қарастыруға мүмкіндік береді. Бұл кешендер материалдарын талдау 

барысында жерлеу дәстүрлерінің мынадай белгілерін айтуымызға болады: қорғандық 

үйінділер (19 үйінділерін стратиграфиялау барысында бұзылғандығы анықталды) осы 19 

қорымның ерекшелігін тауып, қабір орындары тік бұрышты формада қайта құрылды, қаңқа 

сүйектің бағытталуы – оңтүстікке қарай, марқұмның беті батысқа қарай бұрылған, жерлеу 

камерасының бір қабырғасында марқұмға арналған тамақ қуысы бар, ыдыс жерленген адам 

басының жанында орналасқан; құрбандық кешені сүйектері арасында кішкентай пышақ 

табылды [22, 221-222-бб.]. 

ХІХ ғ. жазба дереккөздеріндегі Қазақстан мәдени мұрасына тиісті ақпараттық 

ресурстардың электрондық каталогы мен толықмәтінді деректер базасын құру үдерісі 

қарастырылған зерттеу жұмысында А.С. Қасымбеков [23] жасақталған электрондық каталог 

пен толық мәтінді деректер қорындағы ақпараттық ресурстар, Қазақстанның сол өткен 

дәуіріндегі қалыптасқан жағдайдың аспектілерін әр қырынан қарап талдау, рельефті 

реконструкциялау және олардың қалыптасу элементтерінің тарихи шынайылығын 

бағамдауға мүмкіндік беретіндігін баяндайды. Арнайы жабдықталған электрондық 

каталогтардағы библиографикалық жазбаларға негізделіп әзірленген ақпараттық ресурстар 

дереккөздерінің алғашқы нұсқасы – 12 рубрикаға бөлінген «бас тақырыптар» бойынша 312 

толық мәтінді дереккөздерден сомдалған жазбалар арасынан «Жерлеу рәсімдері (10)» [23, 

42-б.] бөлімін кездестіргенімізге қуанып отырмыз. Бұл бөлім мәселенің алдағы уақытта да 

айқындала беретіндігінің көрсеткіші деп ойлаймыз. 

Сығанақ қалашығының шығыс қақпасында жүргізілген археологиялық қазба 

жұмыстарына арналған еңбекте С.Ж. Жолдасбаев, К.М. Жетібаев, М.М. Бахтыбаев және 

Қ.С. Арынов [24] сол кезеңдегі жерлеу орындарына мән береді. Ғалымдар кейінгі кезеңнің 

қоқыс шұңқырлары мен жерлеу орындарынның көптеп шығуына байланысты бірқатар 

құрылыс орындарының бұзылғаны анықталғанын баяндай келе, жер бедерінің тұзды (сор) 

болуына байланысты да қам кесектен қаланған бөлмелердің сақталу мүмкіндігінің жоқтығын 

анықтаған. 

Ежелгі түрік ру-тайпаларының таңбалары негізінде қалыптасқан көне түрік жазуын 

талдаған еңбекте А.К. Сәдібеков, Ж.С. Ергубекова және Б.У. Атикол [25] байырғы түрік 

жазуының қалыптасуына ежелгі түрік ру-тайпаларының таңбалары әсер еткендігін негіздеуге 

тырысады. Зерттеу жұмысында түркітанушы-ғалым Қаржаубай Сартқожаұлының ғұн 

жазуына байланысты мына дерегін пайдаланады: «1982 жылы Моңғол археологтары Бұлғын 

аймағындағы Бабалы (Өвгөнт) бөктеріне жерленген Хунну моласынан қыруар олжа тапты. 

Олардың ішінде алтынмен аптап, күміспен күптелген ат әбзелдері, сом алтыннан құйылған 

39 қапсырма сияқты мүліктерге қоса, дөңгелек үстіндегі алтыннан шеніп жасаған пеңгей 

(пеңгей – медальон, қаңғай – медаль) де бар еді...». Демек, бұл тұжырым да сол кезеңдегі 

жерлеу рәсімдерін зерттеуге септігін тигізеді. 
 

Қорытынды 

Байқап отырғанымыздай, әр халықтың жерлеу рәсімдеріне байланысты ерекшеліктерді 

зерттеу ғалымдарды қызықтырып отыр. Зерттеу нәтижесі көрсетіп отырғандай, барлық 

халықтың жерлеу рәсімдерінің құрылымы өте ұқсас. Кез келген ұлт өкілдері жерлеу 

рәсімдері барысында үш негізгі кезеңнен өтеді: 1) адамның қайтыс болуымен байланысты 

әрекеттер мен марқұмды жерлеуге дайындалу; 2) марқұмды жерлеу; 3) еске алу дәстүрлері. 

Жерлеу дәстүрлерінің осы құрылымы барлық ұлт пен халыққа ортақ болғанымен, діни 

ұстанымдар, аймақ ерекшеліктеріне байланысты өзгерістер болады. 

Жерлеу рәсімдерін зерттеудің әдістері мен тәсілдері бойынша материалдарды талдау 

барысында байқағанымыз, зерттеу жұмыстарының басым бөлігі мына негізгі төрт бағыт 

бойынша жүргізілгендігі байқалады: діни-мифологиялық; этномәдени; хронологиялық; 

әлеуметтік. Біздің ойымызша, мәселе бойынша жүргізілетін археологиялық, философиялық, 

мәдениеттанулық, этнографиялық, дінтанулық көзқарастардағы әдістер мен тәсілдерді 

пәнаралық байланыста қолданудың келешегі зор. Өйткені, бұл пәнаралық байланыстар 

жерлеу рәсімдерін тарихи-мәдени контекстте талдауға мүмкіндік беріп қана қоймай, 

түсініктің жеке бөлімдері, бөлшектері мен құбылыстарын зерттеуге ықпал жасайды. 

Сонымен қатар, әр дәуірдің және аймақтың жерлеу рәсімдері заңдылықтарын анықтап, осы 

заңдылықтардың кейбір бөлшектерін тануға көмектеседі. Демек, жоғарыда аталған әдістер 

мен тәсілдер арқылы жерлеу рәсімдерін кешенді талдаудағы күрделі міндеттерді шешуге 

болады. 

